Диктант
Хъирт1а  8 класс
     Шагьаралда гьавурав ва гьенив г1урав васги вачун, росулъе вач1унев вук1ана дун. Рии бук1ана завалалда, баг1арун бук1ана хьиндалазул жаниблъиялда. Хъаву абулеб бак1алде щвейгун, дун лъалхъана. Кьурул раг1алдаги ч1ун, сверухълъиялде бер щвезебуна. Цебе бук1ана ункъабго мег1ералъ къвал жемараб гьит1инаб росу, гьелъул мегъ, ц1орорал иццал, гъваридал к1к1алал. Гъоле кьурул ракьанлъи, гьениб бараб гьит1инаб рукъ, ц1ц1аназул бокь бук1араб чолол лъалк1ал. Пикрабалъ дида раг1улеб бук1ана ц1ц1аназул баг1ди, гьезул пенхъей, рихьулел руго расандулел берцинал бурт1ал. Ниж расандулеб бак1алдаса,  дагьал рик1к1адег1ан ч1ун, жалго жидедаго т1адги сверун, сурмиял макказ бачунеб гъургъур х1асратаб кеч1лъун къабул гьабулаан нижер рак1аз. Дица дидаго гьикъулеб бук1ана: «Рак1алда бугищ, рак1алда бугищ?»-ан. «Буго, буго»,- ян жаваб кьуна диего. 

   Огь, рак1алдещвеял!  Нужер гьуинлъи, нужер кьог1лъи, нужер берцинлъи, х1еренлъи, рац1ц1алъи. Щивасул рук1уна гьуинал, кьог1ал, лъик1ал рак1алдещвеял. Гьезул х1исаб гьабулаго, дун вачуна ц1акъго рик1к1аде. Дица васасул к1ург1араб бот1рода х1еренго ва барахщадго квер бахъана, ва ниж гьениса нахъе ана. Нахъа тана дир лъимерлъи ва рак1алдещвеял.

